
ABSTRAK 

Mualaf merupakan salah satu daripada golongan asnaf yang berhak menerima 
zakat dalam Islam. Namun, matlamat pengagihan zakat kepada asnaf mualaf 
tidak tertumpu kepada bantuan kewangan semata-mata, malah meliputi aspek 
kerohanian dan spritual. Pengagihan zakat berasaskan maqasid syariah adalah 
penting bagi memastikan agihan zakat yang diberikan menepati pensyariatan 
dan hikmah tuntutan zakat. Setiap skim yang disediakan perlu dinilai sama ada 
melengkapi keperluan asnaf berasaskan maqasid syariah, iaitu memelihara 
agama, nyawa, akal, keturunan dan harta. Justeru, kajian ini akan 
membincangkan konsep maqasid syariah dalam konteks agihan zakat. Di 
samping menganalisis dan menilai skim agihan zakat kepada mualaf berasaskan 
maqasid syariah di Negeri Sembilan dan Pulau Pinang. Kajian ini berbentuk 
kualitatif yang melibatkan kaedah dokumentasi. Hasil kajian mendapati secara 
umumnya skim-skim yang disediakan oleh Unit Baitulmal, Majlis Agama Islam 
Negeri Sembilan dan Zakat Pulau Pinang, Majlis Agama Islam Negeri Pulau 
Pinang kepada mualaf keseluruhannya melengkapi setiap aspek maqasid 
syariah. Namun, semakan semula perlu dilakukan bagi memastikan skim-skim 
tersebut mengikut keutamaan lima prinsip maqasid syariah, iaitu memelihara 
agama, nyawa, akal, keturunan dan harta. Kajian lanjutan boleh dijalankan bagi 
menilai setiap skim yang disediakan kepada 7 golongan asnaf dari semasa ke 
semasa agar selari dengan konsep maqasid syariah yang diutamakan dalam 
Islam. Kajian ini diharapkan dapat menjadi panduan kepada Majlis Agama Islam 
di setiap negeri dalam melaksanakan sistem pengagihan zakat asnaf mualaf 
secara berkesan dan telus. 
 
Kata kunci: Mualaf, Skim Agihan Zakat, Maqasid Syariah. 

  

                                                           
1
 Kertas kerja ini adalah sebahagian daripada hasil penyelidikan Model Agihan Zakat kepada Mualaf 

Mengikut Maqasid Syariah di Majlis Agama Islam Negeri Sembilan yang telah diluluskan oleh Universiti 
Sains Islam Malaysia (USIM) dan dibiayai oleh Majlis Agama Islam Negeri Sembilan (MAINS), kod 
penyelidikan: USIM/MAINS/FSU/INFAD/30/40616. Setinggi-tinggi penghargaan diucapkan kepada 
Universiti Sains Islam Malaysia dan Majlis Agama Islam Negeri Sembilan (MAINS) yang sentiasa 
memberikan sokongan dan galakan dalam usaha menyempurnakan penyelidikan ini.  

PENDAHULUAN 
  
Zakat merupakan salah satu bentuk ibadath sosial yang disyariatkan ke atas setiap umat Islam. 
Setiap umat Islam wajib mengeluarkan zakat sekiranya telah mencapai haul yang ditetapkan. 
Kewajipan berzakat disebutkan dalam firman Allah SWT yang bermaksud: “Ambilah 
(sebahagian) dari harta mereka menjadi sedekah (zakat), supaya dengannya Engkau 
membersihkan mereka (dari dosa) dan mensucikan mereka (dari akhlak yang buruk); dan 
doakanlah untuk mereka, kerana Sesungguhnya doamu itu menjadi ketenteraman bagi mereka 
dan (ingatlah) Allah Maha Mendengar, lagi Maha mengetahui” (al-Tawbah 9: 103). 

 
Islam telah menggariskan hikmah dan objektif kewajipan membayar zakat khusus dalam 

membantu umat Islam. Zakat juga merupakan salah satu daripada rukun Islam yang memainkan 
peranan penting sebagai sumber ekonomi umat Islam sejak dulu hingga kini. Pengurusan zakat 
yang cekap, adil dan telus amat dituntut bagi memastikan matlamat pensyariatan zakat dalam 
Islam tercapai. 

 
Di Malaysia sistem pengurusan zakat adalah berbeza antara negeri sama ada diuruskan 

oleh Majlis Agama Islam Negeri MAIN sepenuhnya atau dikorporatkan kutipan dan agihan atau 
sebahagian diuruskan oleh MAIN dan dan sebahagian yang lain dikorporatkan (Azman A.R, 
Hasanah A.K, 2015). Walaupun terdapat perbezaan dari susut pengurusan tetapi matlamat 
adalah sama iaitu memastikan zakat diagihkan kepada golongan asnaf sebagaimana yang telah 
ditetapkan oleh syarak. 

 
Skim agihan zakat kepada mualaf juga perlu diteliti dari pelbagai aspek seperti maqasid 

syariah supaya dapat memastikan bantuan yang diagihkan selari dengan prinsip syarak. Justeru 
artikel ini akan membincangkan konsep maqasid syariah dalam konteks agihan zakat di 
Malaysia, di samping mengenal pasti dan menganalisis skim agihan zakat kepada mualaf 
berasaskan maqasid syariah khususnya di Negeri Sembilan dan Pulau Pinang. Artikel ini akan 
menilai sama ada skim bantuan yang disediakan mengikut keutamaan lima prinsip maqasid 
syariah, iaitu memelihara agama, nyawa, akal, keturunan dan harta. 
 
METODOLOGI 
 
Kajian ini berbentuk kualitatif yang menggunakan kaedah kajian dokumentasi. Kaedah 
dokumentasi bertujuan untuk memahami secara mendalam fenomena berkaitan persoalan 
kajian. Kaedah kajian secara kualitatif ini juga bertujuan untuk mengenalpasti dan menganalisis 
skim agihan zakat yang disediakan oleh unit Baitulmal, Majlis Agama Islam Negeri Sembilan 
(MAINS) dan Zakat Pulau Pinang (ZPP)  kepada asnaf mualaf berdasarkan maqasid syariah. 

1. Metode Pengumpulan Data 
 

Metode pengumpulan data dalam kajian ini ialah melalui kajian perpustakaan atau kaedah 
dokumentasi. Kaedah ini digunakan untuk mendapatkan maklumat berkenaan tafsiran asnaf 
mualaf dan konsep maqasid syariah menurut pandangan para fuqaha terdahulu dan 
kontemporari. Kaedah ini turut mengenal pasti skim agihan zakat yang disediakan oleh unit 
Baitulmal, MAINS dan ZPP kepada asnaf mualaf di Negeri Sembilan dan Pulau Pinang. Kaedah ini 
tidak tertumpu kepada buku semata-mata, tetapi juga melalui laporan tahunan, jurnal, kertas 
kerja, majalah, akhbar dan laman web bagi mendapatkan maklumat yang berkaitan. Data yang 
diperoleh dari sumber-sumber ini dikaji semula dan menjadi panduan dalam menganalisis skim 
agihan zakat kepada asnaf fisabilillah mualaf mengikut maqasid syariah. 

2. Metode Analisis Data 

Bagi menganalisis data, penyelidik menggunakan metode analisis deskriptif kualitatif iaitu 
dengan menilai mutu dan kesahihan data tersebut. Bagi menilai mutu dan kesahihan data ini 
adalah dengan menggunakan kaedah induktif. Metode ini adalah satu kaedah untuk 
menganalisis data yang terhasil melalui teori-teori dan pemikiran yang ada iaitu membuat 
kesimpulan yang bersifat khusus. Kaedah deduktif digunakan juga bagi menilai sama ada skim 
agihan zakat yang disediakan oleh unit Baitulmal, MAINS dan ZPP bagi asnaf mualaf adalah 
berasaskan kepada maqasid syariah. 

 
DAPATAN KAJIAN 

DEFINISI MUALAF  

Mualaf menurut bahasa berasal daripada perkataan bahasa Arab ‘allafa’, yang bermaksud 
menjadikan sesuatu angka itu seribu, mengumpulkan sesuatu antara satu dengan yang lain dan 
mengarang buku (Ibn Manzur, 1996). Berdasarkan Mucjam Lughat al-Fuqaha’, mualaf 
bermaksud seseorang yang diberi zakat untuk melembutkan hati mereka supaya memeluk Islam 
(Qal’aji, 2010). Menurut al-Marbawi, mualaf bermaksud orang yang baru (memeluk) Islam. 
Manakala mualaf menurut Kamus Dewan bermaksud orang yang baru memeluk agama Islam, 
saudara baru (Kamus Dewan Edisi Keempat, 2010). Menurut Wahbah al-Zuhayli, mualaf ialah 
mereka yang lemah hatinya terhadap Islam, lalu diberikan zakat untuk menguatkan pegangan 
mereka terhadap Islam (Al-Zuhayliyy, 1996). Menurut Fiqh Manhaji, mualaf ialah mereka yang 
baru memeluk agama Islam (Al-Khin, 2005). Merujuk kepada definisi yang diberikan, dapat 
disimpulkan bahawa mualaf ialah golongan yang dijinakkan hatinya supaya cenderung dengan 
agama Islam atau yang baru memeluk Islam dan belum kukuh keislamannya. 

 
KONSEP MAQASID SYARIAH 

Maqasid dalam perkataan jamac atau bererti banyak melebihi dua. Asal perkataan ialah qasada-
yaqsidu-qasdan-maqsadan. Qasd dan maqsad membawa erti yang sama, da nasal daripada 
perkataan qasada yang bererti perjalanan yang betul (Fairuzabadi, 2007). Manakala Ibn ‘Asyur 
mentakrifkan maqasid dari segi istilah sebagai pengertian-pengertian dan hikmah-hikmah yang 
ditonjolkan oleh al-Syari’ (Allah SWT) dalam semua suasana tasyric atau kebanyakannya di mana 
tidak hanya didapati di dalam bahagian tertentu hukum-hukum syariah sahaja (Ibn cAsyur, 
1999). Al-Raisuni mentakrifkannya sebagai matlamat yang ingin dicapai dalam melakukan 
sesuatu. Dalam konteks ini, maqasid yang dimaksudkan ialah objektif yang diletakkan oleh syara’ 

dalam mensyariatkan hukum (al-Raisuni, 1992). Al-Duraini pula mengemukakan takrif maqasid 
sebagai nilai-nilai murni dan agung yang terkandung di sebalik lafaz-lafaz dan nas-nas yang 
merupakan sasaran dan matlamat kepada tasyri’ sama ada berbentuk juz’i atau kulli (al-Duraini, 
1985).  

Maqasid Syariah dapat diringkaskan sebagai tujuan pensyariatan yang ingin dicapai oleh 
syarak berasaskan dalil-dalil kulliy untuk kemaslahatan umum. Tinjauan terhadap kedudukan 
Maqasid Syariah menurut perspektif syarak menunjukkan setiap dalil syariat Islam dan 
hukumnya mempunyai maqasid dan matlamat yang tertentu (al-Misawi, 1998). Matlamat utama 
syariat Islam diciptakan adalah untuk menghasilkan  kebaikan  kepada manusia dan menolak 
keburukan daripada mereka ( المفاسد ودرء المصالح جلب ). Para fuqaha mentafsirkan kebaikan 
(Maslahah) dan keburukan (Mafsadah) di sini merangkumi aspek duniawi dan ukhrawi (Al-
Shatibi, 1996). Justeru, dalam konteks agihan zakat kepada asnaf mualaf juga perlu dinilai 
supaya setiap skim yang disediakan mengikut keutamaan maqasid syariah dan seiring dengan 
kehendak syarak serta dapat memenuhi setiap keperluan asnaf bagi kemaslahatan dengan 
menitikberatkan kemaslahatan dan keutamaan supaya dapat memenuhi keperluan mereka. 

 
SKIM AGIHAN ZAKAT ASNAF MUALAF DI NEGERI SEMBILAN DAN PULAU PINANG 

Negeri Sembilan dan Pulau Pinang memperuntukkan beberapa skim agihan zakat bagi 
membantu asnaf mualaf. Antara skim agihan yang disediakan meliputi aspek kebajikan dan 
pembangunan asnaf seperti bantuan keperluan asasi, keperluan pendidikan, agama, perubatan, 
perumahan, perkahwinan dan kebajikan asnaf mualaf.  

Skim Agihan Zakat kepada Mualaf di Negeri Sembilan 

Bahagian Baitulmal, Majlis Agama Islam Negeri Sembilan (MAINS) telah menyediakan pelbagai 
bentuk skim agihan zakat mengikut keperluan asnaf mualaf di Negeri Sembilan. Terdapat 
sebanyak sebelas (11) skim agihan yang disediakan kepada asnaf mualaf. Antara skim-skim 
agihan zakat yang disalurkan kepada asnaf mualaf di Negeri Sembilan adalah seperti berikut: 

Jadual (1): Skim Agihan Zakat Asnaf Mualaf di Negeri Sembilan 

 

Sumber: Laman Sesawang Majlis Agama Islam Negeri Sembilan 

Berdasarkan Jadual (1) di atas, didapati bahawa terdapat sebanyak sebelas (11) skim agihan 
zakat yang disediakan kepada asnaf mualaf di Negeri Sembilan. Kebanyakan skim agihan zakat 
yang disediakan oleh bahagian Baitulmal, MAINS bersifat menyeluruh yang mengutamakan 
keperluan semasa asnaf. Skim agihan yang disediakan mengambil kira aspek kebajikan serta 
pengukuhan rohani dan sosial asnaf seperti saguhati kemasukan Islam, kursus mualaf dan 
bantuan kebajikan mualaf. Di samping itu, terdapat beberapa skim lain bagi kemudahan asnaf 
mualaf yang merangkumi bantuan membaiki rumah, bantuan perkahwinan mualaf, bantuan 
modal dan perniagaan serta bantuan berkhatan. Selain itu, asnaf mualaf turut disantuni dengan 
skim bantuan seperti bantuan Ramadhan, dermasiswa mualaf, bantuan bagi pertubuhan badan 
bukan kerajaan mualaf (NGO) dan bantuan kepada Kompleks As-Sa'adah sebagai inisiatif bagi 
membangunkan institusi tersebut melalui aktiviti dakwah dan pengajian Islam kepada asnaf 
mualaf. 

 
Analisis Skim Agihan Zakat kepada Mualaf Berasaskan Maqasid Syariah di Negeri Sembilan 

Skim agihan zakat yang disediakan kepada asnaf mualaf di Negeri Sembilan dianalisis 
berdasarkan lima prinsip asas dalam maqasid syariah. Analisis ini dijalankan bagi mengenal pasti 
setiap skim agihan zakat yang disediakan selari dengan aspek maqasid syariah yang diutamakan 
dalam Islam. Bagi menganalisis skim bantuan tersebut, penulis mengklasifikasikan jenis dan 
bentuk skim agihan zakat yang disediakan kepada asnaf mualaf oleh unit Baitumal, MAINS 
berdasarkan lima prinsip dalam maqasid syariah. Prinsip-prinsip tersebut adalah memelihara 
agama, nyawa, akal, keturunan dan harta. Model agihan zakat berdasarkan maqasid syariah 
diringkaskan seperti dalam Jadual (2) di bawah:  

 

 

 

 

Bil.  Skim Agihan Zakat Asnaf Mualaf 

1. Saguhati Kemasukan Islam 

2. Kursus Mualaf 

3. Bantuan Kebajikan Mualaf 

4. Membaiki Rumah dan Sewa Rumah 

5. Bantuan Perkahwinan Mualaf 

6. Bantuan Modal dan Perniagaan 

7. Bantuan Berkhatan 

8. Bantuan Ramadhan Mualaf 

9. Dermasiswa Mualaf 

10. Pertubuhan Badan Bukan Kerajaan Mualaf (NGO) 

11. Kompleks As-Sa'adah 

Jadual (2): Model Agihan Zakat Berdasarkan Maqasid Syariah di Negeri Sembilan 

Agama Nyawa Akal Keturunan Harta 

Saguhati 
Kemasukan Islam 
 

Bantuan 
kebajikan 
Mualaf 

Kursus Mualaf 
 

Bantuan 
perkahwina
n mualaf 

Bantuan modal 
dan perniagaan 
 

Bantuan 
berkhatan 
 

- Pertubuhan 
badan bukan 
kerajaan mualaf 
(NGO) 

- Membaiki rumah 
dan sewa rumah 

 

Bantuan 
Ramadhan 

- Kompleks As-
Sa'adah 

- Dermasiswa 
mualaf 

3 1 3 1 3 

 
Jadual (2) di atas menunjukkan bentuk skim agihan zakat kepada asnaf mualaf di Negeri 
Sembilan yang diklasifikasikan mengikut lima keutamaan dalam maqasid syariah iaitu 
pemeliharaan agama, nyawa, akal, keturunan dan harta. Berdasarkan jadual tersebut, penyelidik 
mendapati sebanyak (11) jenis skim bantuan yang disediakan melengkapi kelima-lima maslahah 
dalam maqasid syariah. Bagi aspek pemeliharaan agama, akal dan harta, masing-masing 
mempunyai tiga skim agihan yang yang menepati aspek tersebut. Sebanyak satu skim iaitu skim 
bantuan kebajikan mualaf dikategorikan sebagai aspek pemeliharaan nyawa, manakala bagi 
aspek pemeliharaan keturunan, skim bantuan perkahwinan mualaf diletakkan di bawah aspek 
tersebut. 
 
Skim Agihan Zakat kepada Mualaf di Pulau Pinang 

Zakat Pulau Pinang (ZPP) merupakan sebuah agensi yang menguruskan kutipan mahupun agihan 
zakat di Pulau Pinang. ZPP telah menyediakan pelbagai jenis skim agihan zakat kepada setiap 
asnaf yang berhak menerima zakat termasuk asnaf mualaf. Agihan zakat kepada asnaf mualaf di 
Pulau Pinang secara umumnya diberikan berdasarkan skim bantuan berikut: 

Jadual (3): Skim Agihan Zakat Asnaf Mualaf di Pulau Pinang 

 
 

 
 
 
 
 
 
 
 
 
 
 
 

Sumber: Laman Sesawang Zakat Pulau Pinang 
 

Berdasarkan Jadual (3) di atas, didapati sebanyak (12) skim agihan zakat bagi asnaf mualaf telah 
diagihkan oleh pihak ZPP. Skim bantuan yang disediakan oleh ZPP mengambil kira aspek 
pengukuhan rohani, kebajikan, pendidikan dan pembangunan asnaf mualaf. Skim-skim agihan 
zakat yang disediakan berbentuk bantuan pendidikan, bantuan kepada institusi PERKIM, sagu 
hati perkahwinan, sagu hati hari raya dan sagu hati memeluk Islam  serta peralatan ibadat 
termasuk risalah dan kitab agama. Di samping itu, bantuan lain yang diberikan adalah kursus 
kefahaman Islam, kursus dakwah dan kepimpinan, bengkel dakwah, program syiar Ramadhan, 
bantuan kebajikan dan penyediaan rumah transit bagi asnaf mualaf.  
 
Analisis Skim Agihan Zakat kepada Mualaf Berasaskan Maqasid Syariah di Pulau Pinang  

Skim agihan zakat asnaf mualaf yang disediakan oleh ZPP dianalisis berdasarkan lima prinsip 
asas dalam maqasid syariah. Analisis ini dijalankan bagi mengenal pasti setiap skim agihan zakat 
yang disediakan selari dengan aspek maqasid syariah iaitu pemeliharaan agama, nyawa, akal, 
keturunan dan harta. Model agihan zakat berdasarkan maqasid syariah diringkaskan seperti 
dalam Jadual (4) di bawah:  

Jadual (4): Model Agihan Zakat Berdasarkan Maqasid Syariah di Pulau Pinang 

Agama Nyawa Akal Keturunan Harta 

Institusi PERKIM Kebajikan Pendidikan (Pondok 
/ IDIP / Dalam & 
Luar Negara) 

Sagu hati 
Perkahwinan 

Rumah 
Transit 
Saudara Kita 

Sagu hati Memeluk 
Islam 

- Kursus Kefahaman 
Islam 

- - 

Peralatan Ibadat / 
Risalah & Kitab Agama 

- Kursus Dakwah dan 
Kepimpinan 

- - 

Bil.  Skim Agihan Zakat Asnaf Mualaf  

1. Pendidikan (Pondok / IDIP / Dalam & Luar Negara) 

2. Institusi PERKIM 

3. Sagu hati Perkahwinan 

4. Sagu hati Memeluk Islam 

5. Peralatan Ibadat / Risalah & Kitab Agama 

6. Kursus Kefahaman Islam 

7. Kursus Dakwah dan Kepimpinan 

8. Bengkel Dakwah 

9. Program Syiar Ramadhan 

10. Sagu hati Hari Raya 

11. Kebajikan 

12. Rumah Transit Saudara Kita 

Program Syiar 
Ramadhan 

- Bengkel Dakwah - - 

Sagu hati Hari Raya - - - - 

5 1 4 1 1 

 
Jadual (4) menunjukkan pembahagian skim agihan zakat asnaf mualaf di Pulau Pinang yang 
diklasifikasikan mengikut lima keutamaan dalam maqasid syariah. Berdasarkan jadual tersebut, 
penyelidik mendapati sebanyak (12) jenis skim agihan yang disediakan melengkapi kelima-lima 
maslahah dalam maqasid syariah. Aspek pemeliharaan agama mempunyai bilangan paling tinggi 
iatu sebanyak lima skim bantuan dan diikuti dengan aspek pemeliharaan akal sebanyak empat 
skim bantuan zakat asnaf mualaf. Manakala aspek pemeliharaan nyawa, keturunan dan harta 
masing-masing mempunyai satu skim bantuan yang dikategorikan di bawah aspek tersebut.  
 
ANALISIS PERBANDINGAN SKIM AGIHAN ZAKAT KEPADA MUALAF MENGIKUT MAQASID 
SYARIAH DI NEGERI SEMBILAN DAN PULAU PINANG 

Berdasarkan jadual (2) iaitu skim agihan zakat asnaf mualaf di Negeri Sembilan, penyelidik 
mendapati skim bantuan bagi aspek pemeliharaan agama, akal dan harta mendominasi 
berbanding aspek pemeliharaan nyawa dan keturunan. Manakala berdasarkan jadual (4), skim 
agihan zakat asnaf mualaf yang bagi pemeliharaan agama dan akal adalah lebih tinggi 
berbanding aspek lain. Merujuk kepada aspek pemeliharaan agama, sebanyak tiga (3) skim 
diperuntukkan oleh unit Baitulmal, MAINS iaitu skim agihan saguhati kemasukan Islam, bantuan 
berkhatan dan bantuan Ramadhan. Manakala terdapat lima (5) skim agihan diperuntukkan oleh 
ZPP iaitu bantuan untuk institusi PERKIM, sagu hati memeluk islam, peralatan ibadat / risalah & 
kitab agama, program syiar Ramadhan dan sagu hati hari raya. Manakala dari sudut 
pemeliharaan nyawa, unit Baitulmal, MAINS dan Zakat Pulau Pinang masing-masing 
menyediakan satu (1) skim agihan yang sama iaitu bantuan kebajikan mualaf.  

Selain itu, MAINS memperuntukkan sebanyak tiga (3) skim dan ZPP menyediakan 
sebanyak empat (4) skim yang dapat diklasifikasikan di bawah aspek pemeliharaan akal. Skim 
agihan yang disediakan oleh MAINS di bawah aspek ini adalah bantuan kursus mualaf, bantuan 
bagi Pertubuhan Bukan Kerajaan (NGO) dan bantuan khusus untuk institusi dakwah seperti 
Kompeks As-Saadah. Manakala ZPP menyediakan skim bantuan Pendidikan (Pondok / IDIP / 
Dalam & Luar Negara), kursus kefahaman Islam, kursus dakwah dan kepimpinan dan bengkel 
dakwah. Walaupun skim-skim agihan yang disediakan dilihat berbeza, namun matlamat adalah 
sama iaitu untuk tujuan pemeliharaan akal. Di samping itu, terdapat satu (1) skim yang sama 
antara MAINS dan ZPP iaitu skim bantuan perkahwinan mualaf bagi tujuan memelihara 
keturunan. Bagi tujuan pemeliharaan harta, MAINS menyediakan sebayak tiga (3) skim agihan 
berbentuk bantuan modal dan perniagaan, bantuan membaiki rumah atau bantuan sewa rumah 
dan bantuan dermasisiwa mualaf. Manakala ZPP memperuntukkan satu (1) skim bantuan iaitu 
rumah transit saudara kita. 
 
PENUTUP 
 
Kesimpulannya, dapat dirumuskan bahawa pendekatan maqasid syariah sebagai parameter 
pengukuran keperluan dalam setiap skim agihan zakat yang disediakan kepada asnaf mualaf 
adalah wajar dititkberatkan. Maqasid syariah memainkan peranan penting dalam konteks 
agihan zakat bagi mengukur keberkesanan sesuatu bantuan yang disalurkan dan meningkatkan 

kepercayaan serta pendirian asnaf mualaf terhadap agama Islam. Berdasarkan analisis yang 
telah dijalankan, unit Baitulmal MAINS dan ZPP telah menyediakan pelbagai bentuk skim agihan 
zakat yang bertepatan dengan maqasid syariah. Pembahagian skim agihan zakat di Negeri 
Sembilan dan Pulau Pinang yang diklasifikasikan adalah bersifat subjektif dan mengikut 
pandangan penyelidik. Namun, cadangan penambahbaikan boleh dilakukan untuk memastikan 
skim-skim agihan yang disediakan mengikut keutamaan berdasarkan prinsip maqasid syariah, di 
samping dapat menambah baik skim-skim agihan sedia ada bagi memastikan agihan zakat 
kepada asnaf mualaf lebih bersifat menyeluruh dan seimbang. Ianya dapat dilihat dari sudut 
keupayaan sesuatu skim yang disediakan dalam membantu memenuhi dan melengkapi, serta 
meningkatkan taraf sosioekonomi asnaf berpandukan konsep maqasid syariah. Pihak berwajib 
perlu menilai dan menitikberatkan penggunaan elemen maqasid syariah dalam setiap skim 
agihan yang diperuntukkan kepada asnaf mualaf khususnya di Negeri Sembilan dan Pulau Pinang 
serta umumnya di Malaysia. 

